Amanda Acedo Suberbiola andreak galdera egin du Iruñeko González Tablas kaleko administrazio-eraikin berriari buruz.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2010eko ekainaren 14ko 67. Nafarroako Parlamentuko Aldizkari Ofizialean.

Iruñean, 2010eko uztailaren 15ean

Lehendakaria: Elena Torres Miranda

ERANTZUNA

Socialistas del Parlamento de Navarra parlamentu-taldeko foru parlamentari Amanda Acedo Suberbiola andreak galdera egin du zenbait zerbitzu González Tablas kaleko administrazio-eraikin berrira eramateari  buruz (PES-556). Hona Lehendakaritza, Justizia eta Barne kontseilariaren erantzuna:

Zerikusia duten departamentuek emaniko informazioarekin bat, hona eginiko galderen erantzuna:

1.- Lehen erabilerako lizentziaren eta irekitzeko lizentziaen izapideak amaitzear dira. Lizentzia horiek eskuratzeko Udalarekin izandako lehenbiziko kontaktua apirilaren 19an izan zen. Lehenbiziko bilera hartatik aurrera, non Udaleko arduradunek lankidetzarako borondaterik onena erakutsi baitzuten, udal teknikariek honako ikuskaketa-bisita hauek egin dituzte: apirilaren 22an (suteen prebentziorako teknikaria) eta apirilaren 29an (suteen prebentziorako teknikaria).

Maiatzaren 21ean, eraikina erabiltzen hasi baino lehen, Udalari ofizialki helarazi zitzaion zuzendaritza fakultatiboak sinatutako ziurtagiria, non jasota baitago obraren eta instalazioen exekuzioa bat datozela proiektuarekin, eta eginak zirela horiek egoki funtzionatzen zutela ziurtatzeko probak.

Geroztik, behin eraikina erabiltzen hasita, ikuskaketa-bisitak izan dira ekainaren 2an (suteen prebentziorako teknikaria) eta ekainaren 15ean (lizentziaren koordinatzailea).

Denbora horretan, Udalak bi errekerimendu informal igorri zituen posta elektronikoz, bata ekainaren 7an eta bestea ekainaren 11n, zeinak bide beretik erantzun baitziren ekainaren 7an bertan, hilaren 15ean eta hilaren 16an. Acedo parlamentari andrearen galdera honi erantzuteko informazioa prestatzen ari garen honetan, Nafarroako Gobernuko Ondare Zerbitzua prestatzen ari da hirugarren errekerimenduari eman beharreko erantzuna. Errekerimendu hori oraindik iritsi ez bada ere –Udalak sarri igorriko digu modu ofizialean– aurreratu digute zer eduki izanen duen, eta, hala, erantzunean, berrikusi diren alderdi guztiak jasotzen dira.

Esan daiteke, beraz, ez dagoela jada kontu garrantzitsurik irekitzeko lizentzia arriskuan jar dezakeenik; gelditzen den bakarra da eginikoak formalizatzea.

Zaila da kalkulatzea, uztailean sanferminak izaten direnez, zer datatarako eman litekeen irekitzeko lizentzia, baina Ondare Zerbitzuak uste du uztail amaierarako emana egonen dela seguruenik.

Irekitzeko lizentzia eman aurretik erabilera administratiboko eraikinak okupatzea ohikoa izan da eta da, lizentzia horren izapideek luze jotzen baitute. Horrela jokatzeko arrazoi nagusiak dira eraikin bat hutsik izateak dakartzan kalteak, hala ekonomikoak nola zerbitzu publikoa emateari dagozkionak, eta okupazio-datari buruzko segurtasun eza. Iruñeko Udalak, behin eskaera eginda eta behar den dokumentazioa aurkeztuta, non zuzendaritza fakultatiboak sinatutako ziurtagirian jasota ageri baita instalazio guztiak proiektuarekin bat datozela eta funtzionamendu probak eginak daudela, eraikina okupa zedin utzi zuen, harik eta bere zerbitzu administratiboek lizentziaren izapideekin amaitzen zuten bitartean.

2.- Laneko Arriskuen Prebentziorako Plana da dokumentu bat, behar bezala baimendutakoa, ezartzen eta formalizatzen duena zein den enpresa baten prebentzio-politika, biltzen dituena arauak, erregelamenduak eta prozedura eragileak, eta zehazten dituena zeintzuk diren prebentzioaren helburuak eta enpresako maila hierarkiakoen ardurak nahiz eginkizunak, laneko arriskuei dagokienez. 

Funtzio Publikoko zuzendari nagusiaren azaroaren 28ko 2958/2005 Ebazpenaren bidez onetsitako behin betiko testuan jaso ziren laneko arriskuen prebentzioaren gaineko politika orokorra, printzipio eta helburu oinarrizko edo orokorrak eta antolamendu-modalitate eta egitura (organigrama, eginkizunak eta ardurak). Testu hori, hain zuzen ere, Foru Komunitateko Administrazioaren gainerako zatiaren eta Administrazioaren erakunde autonomoen Laneko Arriskuen Prebentziorako Planaren parte gisa onetsi zen. Testu hori Administrazio Errokoak diren lantoki guztietan aplikatzekoa da, baita galderako lantoki horretan ere, hau da, Iruñeko González Tablas kaleko horretan ere.

Aldez aurretik, dokumentu horri buruzko kontsulta egin zitzaion Foru Komunitateko Administrazioko gainerako zatiaren Segurtasun eta Osasun Batzordeari, eta, hala, batzorde horrek dokumentuan parte hartu zuen, Laneko Arriskuen Prebentzioari buruzko azaroaren 8ko 31/1995 Legeko 39. artikuluan ezarritako exijentziak betetze aldera. Batzorde horrek, 2005eko urriaren 27an eginiko ohiko bilkuran, aldeko txostena eman zuen, onetsi egin baitzen bilkurara joandako bi ordezkaritzetako bakoitzaren botoen gehiengoarekin; hau da, Foru Komunitateko Administrazioaren eta bere erakunde autonomoen ordezkarien gehiengoarekin, eta bilkurara joandako prebentzioko 14 ordezkarien gehiengoarekin (aldeko botoa eman zuten CCOO, UGT eta CSI-CSIF erakunde sindikaletako prebentzioko 7 ordezkariek, eta abstenitu egin ziren LAB, ELA, AFAPNA eta ASIT-SPF erakunde sindikaletako 7 ordezkariak).

3.- Eraikin berrian 431 langilek emanen dute zerbitzu, Landa Garapeneko eta Ingurumeneko Departamentuko ataletan hain zuzen. Hona zehaztapenak: funtzionarioak, 275; langile kontratatuak, 60; enpresa publikoetako langileak, 96.

Hori guztia jakinarazten dizut Nafarroako Parlamentuko Erregelamenduaren 186. artikulua eta hurrengoak betetzeko.

Iruñean, 2010eko uztailaren 1ean

Lehendakaritza, Justizia eta Barne kontseilaria: Javier Caballero Martínez

